
1. Introdución 
Preséntase o deseño dunha actividade para introducir a perspectiva Unha Saúde na materia de 
Bioloxía e Xeoloxía de 3º ESO, que pretende desenvolver de habilidades de pensamento crítico na 
aplicación da visión Unha Saúde nun contexto pouco explorado como a microbiota.  
2. Fundamentación teórica da proposta didáctica 
A noción Unha Saúde defende a relación de interdependencia entre as tres esferas da saúde, sendo 
estas a saúde humana, a animal e a ambiental (Organización Mundial da Saúde, s.d.). Esta noción 
está cobrando gran relevancia na actualidade debido á aparición de enfermidades pode ser o caso 
da recente pandemia da covid-19. A súa importancia é tal que a propia LOMLOE defende a 
necesidade de integrar esta noción nas diferentes etapas educativas. Pese a isto, existen poucas 
propostas para a aula que incorporen dito enfoque. 
Nesta actividade propoñemos abordar a noción Unha Saúde dende o contexto didáctico da 
microbiota, sendo esta última o conxunto de microorganismos que forman parte dos seres vivos. 
Esta temática non se integra como tal no currículo da educación secundaria pero permítenos 
abordar saberes básicos da materia Bioloxía e Xeoloxía, en especial dos bloques vinculados aos 
hábitos saudables, saúde e enfermidade e ecoloxía e sustentabilidade (DOG, 2022). A integración 
desta temática permitirá, ademais, lidar coa visión negativa que os adolescentes teñen cara os 
microorganismos (Robredo Valgañón e Torres Manrique, 2021). Co deseño da actividade que se 
presenta preténdese a adquisición de obxectivos específicos como o 1, referido á interpretación 
e transmisión de información e datos científicos; o 2, vinculado á identificación, localización e 
selección de información en base á súa veracidade; ou o 5, relacionado coa análise de accións 
sobre o ambiente e a saúde propia para promover e adoptar hábitos que eviten ou minimicen os 
impactos ambientais negativos e que permitan mellorar a saúde individual e colectiva (DOG, 
2022). 
3. Os nosos microbios, unha cuestión ambiental? 
A actividade que propoñemos foi adaptada dunha secuencia previa, na que participou un 
microbiólogo experto (González-Costa et al., 2024) , atendendo ao currículo de Bioloxía e Xeoloxía 
de 3º ESO, establecido no DOG (2022) e pretende que o alumnado identifique posibles relacións 
entre a saúde ambiental e outras esferas Unha Saúde, o que os axudará a desenvolver hábitos 
e/ou tomar decisións individuais de xeito consciente e responsable.  
4. Introdución á actividade 
Inicialmente, o alumnado debe conceptualizar a microbiota como o conxunto de 
microorganismos (bacterias, virus, protozoos, arqueas, lévedos e outros fungos) que forman 
parte dos seres vivos. Será tamén importante que reparen no significado de medio interno e 
medio externo así como do sistema inmune. Ademais, poderíase destacar que, os 
microorganismos, como todos os seres vivos, captan estímulos e xeran respostas; intercambian 

materia e enerxía co medio, modificando este último; e proceden doutros organismos existentes 
(que poden estar formando parte da nosa microbiota ou  residir no ambiente que nos rodea e co 
que interaccionamos). 
5. Casos prácticos 
Esta actividade está conformada por tres casos prácticos que inclúen preguntas referidas a 
desastres naturais: a recente DINA ocorrida en Valencia; a erupción do volcán Cumbre Vieja, na 
illa da Palma e os incendios que tiveron lugar no 2022 na Serra da Culebra, en Zamora. Estes casos 
prácticos están dispoñibles en González-Costa et al. (2025). 
Dispoñerase ao alumnado en grupos de xeito que, cada un, traballe nun caso práctico. O obxectivo 
é que discutan as diferentes cuestións que pretenden servir de base para que o alumnado 
reflexione sobre a importancia de considerar a saúde como única. Para axudar a resolver as 
preguntas facilítanse aos diferentes grupos de traballo 21 tarxetas informativas, 
independentemente do seu caso práctico, para fomentar así a selección de información. Unha vez 
resoltas as preguntas apórtaselle, aos diferentes grupos, unha serie de datos que amplían a 
información inicial dos casos prácticos, formulándose preguntas que serven de guía para o 
razoamento e a reflexión. Estes datos preséntanse de xeito que permiten reflexionar, coa axuda 
das cuestións propostas, sobre as limitacións individuais á hora de tomar decisións. 
Finalmente, por unha banda, os grupos expoñen aos seus compañeiros e compañeiras as 
conclusións ás que puideron chegar despois de desenvolver a actividade para así axudar a 
integrar a visión Unha Saúde. Por outra banda, o alumnado, de xeito individual deberá realizar un 
informe indicando as ideas que adquiriu durante a realización da actividade e as cuestións que 
non conseguiu aclarar totalmente. 
6. Conclusións 
Coa presente proposta implicase ao alumnado na toma de decisións razoada e reflexiva 
relacionando diversas problemáticas ambientais do contexto español co concepto de microbiota, 
para o que se require da integración da visión Unha Saúde. Deste xeito, búscase que o alumnado 
comprenda a saúde de maneira integral e tome conciencia de hábitos ou accións que poidan 
afectar a algunha das tres esferas que forman parte desta visión global. A actividade podería 
empregar outros contextos que permitan conectar a saúde humana, animal e ambiental 
(incluíndo aos vexetais) e adaptarse á aula e/ou curso na que se pretenda realizar. No ámbito 
galego, podería empregarse como contexto Unha saúde á recente onda de incendios ocorridos na 
comunidade, se queremos, por exemplo, traballar a compoñente afectiva (emocións), os valores, 
e as habilidades cognitivas que forman parte da práctica de pensamento crítico, e que no ensino 
de ciencias temos que procurar integrar de maneira situada. 

